
अगस्त 2015

लगातार तीस दिनों से बारिश हो रही थी और सड़क की हालत तो कई दशकों से खराब ही थी. आसमान मटमैला हो रहा था. एक बड़े लाल रंग के छाते तले जो दो औरतें थीं उनके चारों ओर धुआँ उठ रहा था. “यह कमबख्त कब खत्म होगा? तंग आ गई हूँ मैं तो.” जॉर्जीना ने चारों ओर देखते हुए पूछा. सारी इमारतें टूटी-फूटी नज़र आ रही थीं और उनके पीछे पत्थर का बना एक पुराना बंकर था जिस पर अब लताएँ और पेड़ उगने लगे थे. देखा जा सकता था कि वहाँ कई पक्षी रहते हैं और सुनने में आता था कि एक-दो भूत भी वहाँ डेरा जमाए हुए हैं. सभी जानते थे कि वहाँ नहीं जाना चाहिए. वह जगह सुरक्षित नहीं थी. “अंदर आना मना है” का बोर्ड भी काफ़ी बदरंग और खस्ता हालत में था, वहीं उसके अँधेरे दरवाज़े पर लोग कभी-कभार सिगरेट वगैरह पीने आया करते थे. लेकिन अधिकांश समय वहाँ कोई नहीं होता था. वहाँ उग रहे पौधों की बड़ी-बड़ी पत्तियाँ गहरे लाल रंग की थीं जिनसे वह जगह काफ़ी भयानक लगती थी, लेकिन जॉर्जीना को उसमें थोड़ा आकर्षण भी महसूस हुआ. उसमें ऐसा कुछ था जिसे जानने की उसे इच्छा होने लगी थी. हालाँकि पूरे अस्पताल का किस्सा कुछ ऐसा ही था. वैसे तो क्रेटर अस्पताल का नाम बहुत आराम की भावना बढ़ाने वाला तो नहीं था, पर वहाँ लोगों की तीमारदारी अच्छी तरह होती थी और जॉर्जीना की एक सहेली भी वहाँ थी. जॉर्जीना को शहर की गहमा-गहमी बहुत परेशान करती थी और थका देती थी. उसका स्वभाव शांत था और अराबेला ने उसे इस जगह के बारे में बताया था.

“जॉर्जी, तुम्हें यह जगह ज़रूर पसंद आएगी – शांत है, ज़्यादा भीड़-भाड़ नहीं है और कहते हैं यहाँ भूत भी होते हैं. मुझे पता है तुम्हें ऐसी बातें अच्छी लगती हैं. मैं यह भी जानती हूँ कि तुम सेंट्रल अस्पताल में बहुत खुश नहीं हो.” दोनों एक-दूसरे को अक्सर ईमेल भेजा करती थीं और जॉर्जीना को अचानक अकेलपन महसूस होने लगा था और उसे लगा कि अब उसे भी बदलाव की ज़रूरत है क्योंकि उसकी पुरानी सहेली अपने पति के साथ शहर से दूर गाँव में बस गई थी. वह खुद को घुमक्कड़ भी मानती थी और उसे लगता था कि उसके भीतर कुछ कमी-सी है. लेकिन ऐसा क्यों था वह नहीं बता पाती थी. उसे कुछ जगहें अपने पास बुलाती थीं, ये जगहें अक्सर बड़ी-बड़ी घास वाली या दूर-दराज़ की इमारतें जैसी चीज़ें होती थीं जिन्हें लोग भुला चुके होते थे. शहर में वह बात नहीं थी.

गूगल से उसे पता चला था कि क्रेटर अस्पताल अच्छी जगह है, उसका कुछ हिस्सा दुबारा बनाया गया है और पुराना हिस्सा खास इमारतों की सरकारी लिस्ट पर था. उसके पुराने रिकॉर्ड में कुछ गड़बड़ थी. “ज़रूर सेना का अस्पताल रहा होगा,” उसने सोचा. वेबसाइट से तो वह काफ़ी अच्छा लग रहा था और वहाँ एक नया मनोचिकित्सा प्रशिक्षण का कोर्स भी था. जॉर्जीना ने और जानने की कोशिश की – वह कई भूतिया वेबसाइट पर जाती रहती थी. इस तरह की दूसरी जानकारी की तरह ही यहाँ भी कुछ खास नहीं मिला – किसी ने कुछ अजीब-सा देखा था, कुछ अजीब-सी बातें हो रही थीं. लेकिन किसी ने विस्तार से कुछ नहीं कहा था, इस जगह को भुला ही दिया गया था. भूतों की खोज के लिए और भी अच्छी जगहें थीं.

अराबेला ने भीगे हुए आसमान को देखते हुए मुस्कुराकर उससे पूछा, “काम या यह कमबख्त बारिश?”

“बारिश, यार. कम तो ठीक ही है. पर यह जगह कुछ अजीब लगती है. तुम्हें नहीं लगता? तुमने कहा ज़रूर था, पर शुरू में मुझे ठीक से समझ में नहीं आया था.” उसने अपनी सिगरेट दुबारा जलाई. “भूत भरे पड़े हैं यहाँ.”

अराबेला ने अपने कंधे उचकाए. “जैसा तुम कहो. बहुत पुरानी जगह है. बंकर के पीछे के उस क्रेटर में पानी भरा हुआ है और अस्पताल का एक हिस्सा ऐसा भी है जहाँ कोई ज़्यादा जाता नहीं है. शायद सभी को बी विंग ही पसंद है – वह बस दस साल पहले ही बनी थी और जनता को भी वही दिखाई देती है. बाकी का हिस्सा इस्तेमाल ही नहीं होता – बस डॉ. हॉर्टन के पागलखाने के अलावा.”

“अराबेला! ऐसा मत कहो. हालाँकि वह किसी फ़िल्म के सेट की तरह ही लगता है. मुझे वहाँ अपना-सा लगता है, वहाँ कई राज़ छिपे हैं. कुछ लोग कहते हैं कि वहाँ भूतों का डेरा है.”

“तुम तो जानती हो मैं भूतों पर यकीन नहीं करती. लोगों के मरने के बाद कुछ नहीं बचता. हर चमत्कार का स्पष्टीकरण होता है.” दोनों ने इसपर पहले भी बहस की थी, मज़ाक में ही सही. “पुराने अस्पतालों में हमें अजीब-सा तो लगता ही है. वहाँ इतने सारे लोग मर चुके होते हैं.” उसने अपनी उंगलियाँ हिलाईं और अपनी दोस्त की ओर देखा. अराबेला को भूतों में यकीन नहीं था और मरने के बाद भटकने वाली आत्माओं में तो बिल्कुल भी नहीं. वह बहुत प्रैक्टिकल थी.

"सिस्टर रामसे कहती हैं कि युद्ध के दौरान यह एक अस्पताल था. लेकिन यहाँ कुछ खुफ़िया चीज़ें चला करती थीं, मतलब जासूसी वगैरह टाइप की. यहाँ एक दुखद घटना भी हुई थी, लेकिन सेना के अस्पतालों में ऐसा तो होता ही रहता है." जॉर्जीना का ध्यान बंकर के दरवाज़े पर गया और उसे लगा कि इस दरवाज़े से वह कभी आँखें हटा ही नहीं पाएगी.

"हाँ, मैंने भी सुना था. जर्मनी के हवाई जहाज़ों से गिराए बम की वजह से वहाँ एक बड़ा गड्ढ़ा हो गया था. इसीलिए तो अब उसका नाम क्रेटर अस्पताल है – मारे गए लोगों की याद में. इससे पहले उसे ब्लॉसम हिल या ऐसा ही कुछ कहते थे." अराबेला ने अपनी सिगरेट को पैरों तले कुचल डाला. "चलो, अब हमें चलना चाहिए. सफ़ाई अपने आप तो नहीं हो जाएगी."

"ब्लॉसम हिल? तुम्हें पक्का याद है? कहीं ब्लॉसम राइज़ तो नहीं था इसका नाम?" जॉर्जीना चलते-चलते रुक गई.

